
Пыл хурчӗ пулӑшрӗ 

Пӗчӗк Петюк уҫланкӑра йӗрсе ларать. Епле макӑрас мар-ха: Ҫырла 

пуҫтарнӑ чухне аппӑшӗ ӑна пилӗк ҫырла ҫеҫ пачӗ, ыттисене пурака ячӗ. 

– Ӗ -ӗ! Эпӗ ҫакӑн чухлӗ ҫырла ҫиесшӗнччӗ,– ӳлет Петюк икӗ алӑри 

пӗрнисене кӑтартса. 

Куштан Петюка ӗҫчен пыл хурчӗ асӑрхарӗ. 

– Пыл пурр! Ҫырларан тутлӑраххи! Ҫиес килсен эпӗ ӗҫленине курр! – 

терӗ нӑрла-нӑрла. 

Петюк ырми-канми хурта тӗлӗнсе сӑнарӗ: «Епле ывӑнмасть-ха вӑл. 

Ӗҫлет те ӗҫлет. Никам парасса та кӗтсе лармасть». Самантрах куштанран 

ӗӑчен ача пулса тӑчӗ. 

– Пӗлетӗп-пӗлетӗп, Нӑрнӑруш! Эсӗ пыл пухатӑн. Пылне пӗчӗк чӗресе 

хуратӑн, – терӗ Петюк хавасланса. 

– Эсӗ те хурр! Эсӗ те хурр! – пулчӗ хурав. 

– Ӑҫта? 

– Ӑҫта пултаратӑн – ҫавӑнта! 

Пӑхать Петюк – ҫывӑхра хурӑн каска выртать. Самантрах мӗн 

тумаллине тавҫӑрчӗ. Чупса пычӗ те хурӑн хуппине вистесе илчӗ. Вӑр! ҫавӑрчӗ 

хӑйӑка, кӑр! кӑшӑлларӗ кӑшӑла – савӑт пулчӗ те. Пурак-ши, чӗрес-ши ку – 

пӗлме ҫук. Ҫапах та усӑ курма юрӑхлӑ. 

Пыл хурчӗпе Петюк ӑмӑртмалла ӗҫе пикенчӗҫ. Нӑрнӑруш чечек патне 

пырать те пыл сӑрӑхтарать. Петюк вара пултараймасть. 

«Эпӗ мӗнрен кая! Кӑпшанкӑран намӑс», – хӗремесленчӗ ача. Сасартӑк 

чечек ҫумӗнчех хӗрлӗ чӑмакка ларнине асӑрхарӗ вӑл. «Пыл мар тӑк – ҫырла 

пухмалла!» – мӗлтлетрӗ шухӑш. Хӗрлӗ-кӗрен ҫаврашкасем пӗрин хыҫҫӑн 

тепри пуракалла куҫма пуҫларӗҫ. 

Нумай пулчӗ-и, сахал-и, Анюк аппӑшӗ чупса пычӗ. 

– Вӑт, Петюк, маттур ача! Манран нумайрах ҫырла пухнӑ, – тӗлӗнчӗ 

вӑл. 

– Мана пыл хурчӗ пулӑшрӗ, – ӗҫлӗн хуравларӗ Петюк. 

